
1. Conclúidí agus moltaí

Measann CESE gur céim thábhachtach é Plean Gníomhaíochta RESourceEU i dtreo athléimneacht shlabhraí luacha amhábhar criticiúil an Aontais a neartú agus spleáchais straitéiseacha a laghdú. Mar sin féin, chun an cuspóir sin a bhaint amach, beidh gá le cur chuige cothrom lena gcomhcheanglaítear tuilleadh acmhainneacht táirgeachta, an chiorclaíocht agus comhpháirtíochtaí idirnáisiúnta freagracha san Eoraip le praghsanna iomaíocha fuinnimh, creataí rialála indéanta agus coimircí láidre comhshaoil agus sóisialta. Dá bhrí sin, leagann CESE béim ar na tosaíochtaí seo a leanas:

1.1 tionscadail straitéiseacha Eorpacha agus ceadú níos tapa a éascú: praghsanna fuinnimh tionsclaíocha atá ard ó thaobh struchtúir de a laghdú agus comhaontuithe ceannaigh cumhachta (CCCanna) fadtéarmacha inbhuanaithe a éascú. Is gá freisin tacaíocht leictriúcháin a áirithiú faoi Chreat Státchabhrach an Chomhaontaithe maidir le Tionsclaíocht Ghlan (CSCCTG) le haghaidh tionscail dianfhuinnimh, lena n-áirítear an Ciste don Nuálaíocht, agus éifeachtacht CTA AE á áirithiú an tráth céanna agus is gá a áirithiú go n-éascaíonn tionscnaimh ar nós Thacsanomaíocht an Aontais rochtain ar mhaoiniú le haghaidh tionscadail straitéiseacha;

1.2 Cé go n-aithníonn CESE an t-athbhreithniú a dhéanfar go luath ar an Treoir Réime maidir le hUisce, cuireann sé i bhfios go láidir nár cheart aon ísliú ar chaighdeáin chomhshaoil a bheith mar thoradh ar an bpróiseas sin,

1.3 athchúrsáil agus athúsáid amhábhar criticiúil a fheabhsú: ní foláir dleacht onnmhairiúcháin aonfhoirmeach ar fhuíoll alúmanaim a thabhairt isteach chun luach a choinneáil laistigh den Aontas agus feabhas a chur ar chúrsaíocht dramhaíola AÁC trí nósanna imeachta simplithe agus digitithe faoin Rialachán maidir le Loingsithe Dramhaíola, sin agus sainmhínithe soiléire a thabhairt ar dhramhaíl agus ar ábhair thánaisteacha chun athchúrsáil agus aisghabháil a éascú. Ní mór a áireamh le comhleanúnachas na mbeartas cuspóirí maolaithe maidir le lorg ábhair agus pleananna earnála chun déine ábhair a laghdú d’fhonn criticiúlacht in earnálacha iartheachtacha a mhaolú.

1.4 tacú le hinfheistíocht agus le forbairt an mhargaidh: is gá athléimneacht shlabhraí luacha ábhair an Aontais a neartú trí tháirgeadh intíre níos fearr a chomhcheangal le bearta ar thaobh an éilimh, mar shampla éifeachtúlacht ábhair, éicidhearthóireacht agus rátaí athchúrsála níos airde. Ba cheart an stoc-charnadh a bheith ag cur le táirgeadh, próiseáil agus athchúrsáil intíre an Aontais seachas a n-ionad a ghlacadh. Ní foláir feabhas a chur ar an trédhearcacht i leith rialachas amhábhar trí shonraí níos fearr maidir le sreafaí ábhair, leibhéil stoic agus cinntí leithdháilte.

1.5 comhpháirtíochtaí idirnáisiúnta cothroma a thógáil: is gá an soláthar a éagsúlú trí chomhpháirtíochtaí straitéiseacha agus acmhainneacht eastósctha, phróiseála, scagtha agus athchúrsála an Aontais a neartú ag an am céanna. Sa timpeallacht gheopholaitiúil atá ann faoi láthair, níl aon deimhniú ann go leanfaidh comhpháirtithe a bhí inmhuiníne roimhe seo de bheith ina soláthróirí ábhar straitéiseach cobhsaí nó iontaofa. Dá bhrí sin, ba cheart don Aontas róspleáchas ar aon chomhpháirtí aonair a laghdú agus straitéis comhpháirtíochta éagsúlaithe a leanúint bunaithe ar leas frithpháirteach, trédhearcacht agus caighdeáin láidre chomhshaoil agus saothair.

2. Barúlacha ginearálta

2.1 Tá tús á chur ag an Eoraip le céim nua den bheartas amhábhar ina bhfuil luas, slándáil agus scálú tionsclaíoch ina bpríomhphrionsabail eagrúcháin. Aithníonn CESE a phráinní atá sé spleáchais ar fhoinsí neamhshlána a laghdú agus slabhraí luacha athléimneacha a thógáil. Le tionscnaimh a rinneadh le déanaí, mar shampla an Gníomh um Dhlús a Chur leis an Tionsclaíocht, leagtar béim ar an ngá atá le hacmhainneacht thionsclaíoch na hEorpa a neartú agus spleáchais a laghdú. Tá sé ríthábhachtach a áirithiú go bhforbrófar amhábhair agus a bhfeidhmeanna iartheachtacha laistigh den Eoraip ar mhaithe le cur chuige ‘Déanta san Aontas Eorpach’ agus chun ceannaireacht theicneolaíoch a choinneáil ar bun san aistriú glan.

2.2 Ag an am céanna, níor cheart an phráinn sin a bheith ina leithscéal chun ‘aicearraí daonlathacha’ a ghabháil. Más straitéis inchreidte a bheidh inti, ní foláir di dlí ceangailteach an chomhshaoil, cearta na n-oibrithe agus rannpháirtíocht an phobail a urramú chun moilleanna ar thionscadail de dheasca coinbhleachta, dlíthíochta agus damáiste do chlú a sheachaint. Dá bhrí sin, ba cheart measúnú a dhéanamh ar RESourceEU freisin mar athchóiriú ar na struchtúir rialachais. Le hionstraimí amhail ceannach comhpháirteach, stoc-charnadh agus beartú tosaíochta straitéiseach, tá gá le cuntasacht, trédhearcacht agus maoirseacht shoiléir, lena n-áirítear ó na comhpháirtithe sóisialta agus ón tsochaí shibhialta. Ní mór don chlár oibre um iomaíochas oibleagáidí diana comhshaoil agus sóisialta a chomhlíonadh, chomh maith le caighdeáin dhaonlathacha, lena n-áirítear rochtain ar cheartas.

2.3 Is díol sásaimh do CESE straitéis RESourceEU, óir cuireann sí leis an nGníomh Eorpach um Amhábhair Chriticiúla, leis an gComhaontú maidir le Tionsclaíocht Ghlan agus leis an bPlean Gníomhaíochta Eorpach maidir le Cruach agus Miotail chun athléimneacht an Aontais in aghaidh suaitheadh soláthair a neartú. Ní mór a áireamh le comhleanúnachas na mbeartas cuspóirí maolaithe maidir le lorg ábhair agus pleananna earnála chun déine ábhair a laghdú d’fhonn criticiúlacht a mhaolú – go háirithe maidir le soghluaisteacht, córais fuinnimh, tógáil agus táirgí digiteacha – mar aon le héicidhearthóireacht láidir, athúsáid, deisiú agus saolréanna táirgí níos faide, agus tacaíocht á tabhairt ag an am céanna do shlabhraí soláthair Eorpacha chun freastal ar an éileamh méadaitheach ar ábhair straitéiseacha agus chriticiúla.

3. Tionscadail tosaíochta a chur chun cinn agus dlús a chur leo

3.1 Cuireann CESE chun suntais go bhfuil creataí rialála ann chun leasanna an phobail, sláine an chomhshaoil agus cearta na n-oibrithe a chosaint agus gur cheart, dá bhrí sin, iad a fheabhsú. Tá scrogaill ann atá ag cur bac ar chur chun feidhme an chreata reatha, go háirithe mar gheall ar shrianta ar acmhainneacht riaracháin, luaineacht praghsanna fuinnimh agus comhordú ilroinnte ar fud na mBallstát. Is coinníoll cinntitheach ar a mbraitheann inmharthanacht agus dlisteanacht tionscadail é an glacadh sóisialta agus tá gá le rannpháirtíocht fhóinteach an phobail agus idirphlé sóisialta láidir ó na céimeanna is luaithe amach, lena n-áirítear ceadú, maoiniú agus comhpháirtíochtaí. Ba cheart don chistiú poiblí, mar aon le forbairt tionscadal corparáideach, tacú le hacmhainneacht na n-údarás áitiúil, le saineolas neamhspleách do phobail agus leis an bhfaireachán agus an forfheidhmiú.

3.2 Tá an tAontas fós thíos le praghsanna fuinnimh atá ard ó thaobh struchtúir de i gcomparáid le hiomaitheoirí móra. Ós rud é go bhfuil go leor gníomhaíochtaí AÁC dian ar fhuinneamh (agus 50 % de na costais oibriúcháin i gceist leo i gcásanna áirithe), is toisc mhórthábhachtach iad na costais fuinnimh chun inmharthanacht tionscadail a chinneadh. Cé gur céim sa treo ceart é an Comhaontú maidir le Tionsclaíocht Ghlan, ní raibh aon tionchar aige ar phraghsanna fuinnimh gearrthéarmacha.

3.3 Le Creat Státchabhrach an Chomhaontaithe maidir le Tionsclaíocht Ghlan (CSCCTG), cuirtear tacaíocht praghsanna ar fáil do thomhaltóirí tionsclaíocha ach tá sé fós róshriantach chun tionchar fóinteach a imirt ar oibreoirí AÁC[footnoteRef:1]. Tá an baol ann go n-eisiafar tionscail dianfhuinnimh ó rochtain a fháil ar thacaíocht mar gheall ar cheanglais bhreisíochta agus foinsithe – arb ionann iad de ghnáth agus na cinn a chuirtear i bhfeidhm maidir le hidrigin in‑athnuaite nó a éilíonn comhlíonadh roghanna nach bhfuil indéanta go heacnamaíoch agus go teicneolaíoch – atá nasctha le tacaíocht leictriúcháin. Tarlaíonn sé sin go háirithe i réigiúin ina bhfuil na córais leictreachais fós i mbun aistrithe, cé go bhfuil laghduithe suntasacha ar astaíochtaí á mbaint amach cheana féin leis an leictriú. [1: 	Sa chleachtas, is é éifeacht charnach na gcoinníollacha sin go ndéantar tionscail dianfhuinnimh a fhaigheann cúiteamh costais indíreach CTA cheana féin a eisiamh i ndáiríre ó thairbhe a bhaint as an bhfaoiseamh sin ar phraghsanna leictreachais. Mar gheall ar an gcaidhp ar thomhaltas incháilithe agus ar phraghas incháilithe, mar aon le rialacha dochta maidir le cur in áirithe agus neamhcharnadh infheistíochta, ní féidir le cuideachtaí a bhaineann amach an t-uaschúiteamh costais indírigh incheadaithe rochtain a fháil ar fhaoiseamh breise.] 


3.4 Tá bacainní fós ann maidir le bearta spriocdhírithe a úsáid chun costais fuinnimh a laghdú, amhail comhaontuithe ceannaigh cumhachta (CCCanna) fadtéarmacha. Constaic mhór is ea an easpa tacaíochta do mheaitseáil/múnlú próifíle agus costais dhaingnithe, mar a cuireadh i dtábhacht i dtuarascáil Draghi, rud a chuir moill mhór ar mhargadh CCCanna. Ba cheart scéimeanna eile, mar shampla ‘Energy Release 2.0’ na hIodáile [Scaoileadh Fuinnimh 2.0], a fhiosrú agus a oiriúnú i mBallstáit eile.

3.5 Molann CESE don Choimisiún úsáid CCCanna fadtéarmacha a éascú d’úsáideoirí dianfhuinnimh agus athbhreithniú a dhéanamh ar CSCCTG chun a áirithiú gur féidir leis an tionscal tacaíocht leictriúcháin a úsáid go héifeachtach, rud a chuirfidh le cuspóirí dícharbónaithe agus iomaíochais an Aontais, gan an iomaíocht a shaobhadh. Ba cheart coinníollacht dhian maidir le leas an phobail, lena n-áirítear tuairisciú, agus ceanglais shainráite maidir le sláinte agus sábháilteacht cheirde, oiliúint agus poist ardcháilíochta a áireamh sna scéimeanna sin.

3.6 Thairis sin, ní mór coinníollacha soiléire a bheith ag gabháil le haon tacaíocht ghearrthéarmach den sórt sin, lena n-áirítear cosaint oibrithe, rannpháirtíocht an phobail, trédhearcacht tairbhithe agus coimircí in aghaidh ioncam amhantair, agus tosaíocht á tabhairt ag an am céanna do bhearta spriocdhírithe lena laghdaítear costais fuinnimh go struchtúrach trí eangacha, solúbthacht agus éifeachtúlacht.

3.7 Is tosc eile é Córas Trádála Astaíochtaí (CTA) an Aontais a mhéadaíonn an brú costais ar oibreoirí AÁCanna. Cé gur rannchuidigh CTA leis an meascán leictreachais a dhícharbónú, is costas mór é ar earnálacha a bhfuil roghanna teicneolaíochta teoranta acu chun astaíochtaí a laghdú. Dá bhrí sin, tá CESE ag tathant ar an gCoimisiún measúnú a dhéanamh ar thionchar CTA ar gheilleagar, ar chomhshaol agus ar iomaíochas na n-amhábhar criticiúil mar chuid den athbhreithniú ar CTA, i gcomhréir leis na Conclúidí ó Chomhairle an Aontais Eorpaigh i mí an Mhárta. Ag an am céanna, is mór an crann tiomána fós é CTA le haghaidh dhícharbónú an Aontais agus ní mór sláine an chórais sin a chaomhnú. Ba cheart aghaidh a thabhairt in aon athbhreithniú ar an gcaoi a n-idirghníomhaíonn costais a bhaineann le CTA le bearta éifeachtúlachta ábhair, straitéisí ionadaíochta agus úsáid ábhair chiorclaigh, agus ní mór díolúintí earnáilsonracha a sheachaint leis más díolúintí iad a lagaíonn comhartha an phraghais carbóin nó a aistríonn costais chuig earnálacha eile, agus ní mór a áirithiú ag an am céanna go dtugtar aghaidh mar is ceart ar rioscaí sceite carbóin agus ar an iomaíochas idirnáisiúnta. I gcás ina bhfuil bacainní struchtúracha dícharbónaithe le sárú agus AÁCanna á dtáirgeadh, ba cheart tús áite a thabhairt i bhfreagairtí beartais do thacaíocht nuálaíochta, leictriú, éifeachtúlacht ábhair agus ciorclaíocht, sin agus sásraí maoiniúcháin spriocdhírithe a chruthú.

3.8 Ar deireadh, bíonn tionchar ag Tacsanomaíocht an Aontais[footnoteRef:2] agus ag an bprionsabal ‘gan dochar suntasach a dhéanamh’ ar chomhaontuithe ceannaigh amhábhar criticiúil. Bunaíodh na comhaontuithe sin chun a áirithiú nach dtacódh maoiniú poiblí agus príobháideach le gníomhaíochtaí a bhaineann an bonn de shláine comhshaoil an Aontais nó de mhuinín infheisteoirí as córais aicmithe ghlais. Mar sin féin, ní féidir na critéir agus na tairseacha atá ann faoi láthair faoin Tacsanomaíocht a bhaint amach go hiomlán fós leis na teicneolaíochtaí atá ann cheana le haghaidh roinnt gníomhaíochtaí CRM, agus mar thoradh air sin tá an baol ann go n‑eisiafar tionscadail straitéiseacha áirithe de chuid an Aontais ó rochtain a fháil ar mhaoiniú fiú nuair a chomhlíonann siad caighdeáin chomhshaoil, saothair agus trédhearcachta níos airde ná mar a chomhlíonann tríú tíortha. Ba cheart na tairseacha sin a athbhreithniú agus a choigeartú go rialta i gcomhréir leis an dul chun cinn teicneolaíoch. Ní mór éifeacht iarmharta an phrionsabail ‘gan dochar suntasach a dhéanamh’a athchalabrú i gcláir agus i gcreataí cistiúcháin an Aontais ionas nach gcuirfear bac neamhbheartaithe ar thionscadail rochtain a fháil ar chistiú [2: 	Fiú amháin thuairiscigh BEI (ar a dtugtar banc aeráide na hEorpa) go luath in 2025 nach bhfuil ach 1 % de Thacsanomaíocht an Aontais á comhlíonadh aige, toisc róchastacht agus neamh-inoibritheacht na Tacsanomaíochta, dar leis. (Foinse: Financial Times).] 


3.9 Ba cheart idirdhealú a dhéanamh sna creataí measúnaithe idir tionchar dosheachanta atá mar chuid den eastóscadh príomhúil féin agus díobháil inseachanta a eascraíonn as cleachtais fho‑optamacha i gcás ina meastar tionscadail AÁC a bheith straitéiseach don Aontas. Tá sé ríthábhachtach go leanfaidh córais cosanta comhshaoil​atá nasctha leis na nithe seo a leanas – acmhainní uisce, bithéagsúlacht, cosc ar thruailliú, sláinte an duine agus tionchar an phobail – de bheith ag feidhmiú go hiomlán. Tionscadail ag a bhfuil leibhéil astaíochtaí saolré is ísle go hábhartha ná leibhéil astaíochtaí saolré na n-iomaitheoirí domhanda, níor cheart iad a aicmiú mar thionscadail ‘a dhéanann dochar suntasach’ agus ba cheart é sin a léiriú sna modheolaíochtaí measúnaithe. Tá gá le creat meastóireachta níos iomlánaíche, lena gcomhtháthófar feidhmíocht aeráide le breithnithe a bhaineann leis an mbithéagsúlacht, leis an uisce agus leis an truailliú.

3.10 Tugann CESE dá aire go bhfuil riosca ar leith ag baint le tograí atá dírithe ar íosrátaí praghsanna nó íosphraghsanna ráthaithe le haghaidh amhábhair chriticiúla áirithe. Cé go bhfuil sé beartaithe cinnteacht infheistíochta a sholáthar dá mbarr, d’fhéadfadh sásraí den sórt sin airgeadas poiblí a fhágáil gan chosaint ar riosca fioscach suntasach má thiteann praghsanna tráchtearraí go mór, rud a d’fhágfadh go mbeadh an luaineacht sa mhargadh ina ualach ar na cáiníocóirí. San am céanna, d’fhéadfadh luaineacht ard praghsanna agus timthriallta fada infheistíochta, ar saintréith de thionscadail AÁC iad, a bheith ina mbacainní móra ar infheistíocht san Aontas agus ba cheart dul i ngleic leo.

3.11 Is díol sásaimh do CESE go bhfuil sé ar intinn ag an gCoimisiún EUR 3 bhilliún a shlógadh chun tacú le hamhábhair chriticiúla. Mar sin féin, tá na riachtanais mhaoiniúcháin i bhfad níos mó agus ba cheart iad a léiriú sa chéad CAI eile. Cé gur rud dearfach é EUR 1 bhilliún a bheith á gcur in áirithe faoi ghlao 2025 an Chiste don Nuálaíocht le haghaidh tionscadail monaraíochta teicneolaíochta glaine lena ndírítear ar shlabhraí luacha AÁCanna, tá an baol ann go gcuirfidh na critéir mheastóireachta atá ann faoi láthair faoin gCiste don Nuálaíocht teorainn le héifeachtacht an mhaoinithe sin i gcás tionscadail amhábhar straitéiseach. Go háirithe, leis an mbéim láidir atá á leagan ar mhéid inchainníochtaithe laghduithe astaíochtaí, fágtar faoi mhíbhuntáiste tionscadail arb é is príomhthoradh orthu slándáil an tsoláthair, an neamhthuilleamaíocht, an athléimneacht agus an acmhainneacht thionsclaíoch a chinntiú.

3.12 Is díol sásaimh do CESE an plean atá ag an gCoimisiún dlús a chur leis an gceadú comhshaoil. Mar sin féin, ní mór infheistíocht leordhóthanach a dhéanamh in údaráis phoiblí bonn ar bhonn le nósanna imeachta níos tapa a thabhairt isteach, sin agus measúnuithe tionchair ardcháilíochta a chur chun cinn chomh maith le hacmhainneacht faireacháin agus forfheidhmithe. Agus dlús á chur leis an bpróiseas, níor cheart go lagófaí cáilíocht na measúnuithe tionchair, rannpháirtíocht an phobail, na rochtana ar cheartas, na n-oibleagáidí maidir le cosaint an dúlra nó na gceanglas maidir le cosaint uisce, agus ní mór aon simpliú a dhéanfar a bheith dírithe ar ghnéithe riaracháin amháin, seachas ar eilimintí substainteacha.

3.13 Cé go n-aithníonn CESE an t-athbhreithniú a dhéanfar go luath ar an Treoir Réime maidir le hUisce, cuireann sé i bhfios go láidir nár cheart aon ísliú ar chaighdeáin chomhshaoil a bheith mar thoradh ar an bpróiseas sin, Ag an am céanna, ba cheart aghaidh a thabhairt leis ar na dúshláin a ghabhann le cur chun feidhme, lena n-áirítear nósanna imeachta ceadaithe, agus tacú le huathriail straitéiseach an Aontais trí rochtain shlán ar amhábhair chriticiúla. 

4. Ciorclaíocht agus nuálaíocht

4.1 Ceann de cholúin mhórthábhachtacha straitéis amhábhar agus thionsclaíoch an Aontais is ea an leas is fearr is féidir a bhaint as aisghabháil agus athúsáid na n-ábhar a cuireadh ar mhargadh an Aontais cheana féin, mar aon le foinsiú príomhúil agus éagsúlú an tsoláthair. Tacaíonn CESE leis an mbéim ar amhábhair chriticiúla a athchúrsáil agus ar úsáid níos fearr a bhaint as sruthanna dramhaíola atá ann cheana. Tá sé ríthábhachtach an chiorclaíocht a neartú chun spleáchais a laghdú, leibhéil na n-astaíochtaí a laghdú agus athléimneacht na hEorpa a threisiú. Tá níos mó i gceist leis an gciorclaíocht ná an athchúrsáil féin óir ní mór saolréanna táirgí a shíneadh agus indeisitheacht, modúlacht agus in-athúsáidteacht a fheabhsú mar chuid di freisin; ina cheann sin, ní mór di aistriú ó chur chuige bainistithe dramhaíola go maoirseacht acmhainní.

4.2 Dá bhrí sin, is díol sásaimh é an fógra ón gCoimisiún maidir le bearta spriocdhírithe maidir le fuíoll alúmanaim agus ní mór é a sheachadadh gan mhoill chun a áirithiú go rannchuideoidh fuíoll CRM a ghintear san Aontas go príomha le hacmhainneacht athchúrsála agus mhonaraíochta na hEorpa. D’fhéadfaí a áireamh leis sin bearta iomchuí onnmhairiúcháin, mar shampla dleacht aonfhoirmeach onnmhairiúcháin, chun aghaidh a thabhairt ar mhíchothromaíochtaí sa mhargadh agus chun sceitheadh carbóin agus luacha a chosc, agus iad fós comhoiriúnach d’oibleagáidí idirnáisiúnta an Aontais. Ba cheart na bearta sin a bheith comhréireach, trédhearcach agus faoi cheangal ama, agus coimircí ag gabháil leo chun seachtrú an damáiste don chomhshaol a chosc (lena n-áirítear damáiste a eascraíonn as cleachtais athchúrsála neamhshábháilte, truailliú agus dúshaothrú saothair) agus rioscaí do chearta an duine a chosc, sin agus chun coinneáil fhreagrach luacha a áirithiú laistigh den Aontas. 

4.3 Tacaíonn CESE le tionscnaimh atá dírithe ar fheabhas a chur ar chúrsaíocht dramhaíola AÁC laistigh den Aontas. Is céimeanna dearfacha iad simpliú agus digitiú na nósanna imeachta faoin an Rialachán maidir le Loingsithe Dramhaíola, lena n-áirítear doiciméadacht dhigiteach agus próisis riaracháin chuíchóirithe. Cuideoidh forbairt córais dhigitigh aonair le haghaidh loingsithe dramhaíola, a mbeidh aighneachtaí leictreonacha agus formheasanna uathoibríocha laistigh de sprioc-amanna socraithe mar chuid de, le hualaí riaracháin a laghdú. Leis an bPas Táirge Digiteach, cuirfear tuilleadh feabhais ar an gcóras inrianaitheachta agus éascófar an athchúrsáil ar cháilíocht níos airde, rud a fhágfaidh go mbeifear in ann faireachán níos fearr a dhéanamh ar fheidhmíocht chomhshaoil, ar dhálaí saothair agus ar chomhlíonadh na n-oibleagáidí díchill chuí. Tá an tsoiléireacht rialála ríthábhachtach i gcónaí. Tá gá le sainmhínithe soiléire agus comhsheasmhacha maidir le cathain a mheastar gur dramhaíl é ábhar, táirge nó substaint – go háirithe ag an gcomhéadan idir an Rialachán maidir le Loingsithe Dramhaíola agus an reachtaíocht maidir le ceimiceáin – chun moilleanna ar athchúrsáil agus ar aisghabháil a sheachaint.

4.4 Ní mór bearta rialála a chomhlánú freisin le maoiniú tráthúil agus le tacaíocht nuálaíochta. Cuireann CESE i bhfios go láidir a thábhachtaí atá sé cistiú a fógraíodh faoi Phlean Gníomhaíochta RESourceEU a chur ar fáil go tapa, lena n-áirítear le haghaidh feidhmeanna AÁC i réimse na cosanta. Mar sin féin, chun cinntí tosaíochta a dhéanamh, tá gá le cuntasacht dhaonlathach, trédhearcacht agus critéir shoiléire agus níor cheart dóibh an bonn a bhaint de riachtanais an aistrithe aeráide agus fuinnimh ná de leas an phobail. Ba cheart rannpháirtíocht na hóige a áirithiú trí róil chomhairleacha agus trí chomhairliúchán struchtúrtha i gcomhlachtaí agus i gcláir rialachais AÁCanna.

5. Tionscadail Eorpacha a éascú agus margadh marthanach a chruthú

5.1 Tacaíonn CESE le hathléimneacht shlabhraí luacha Eorpacha na n-amhábhar criticiúil a neartú trí uirlisí margadhbhunaithe, idirghabháil phoiblí agus comhordú straitéiseach. Chomh maith leis an soláthar a mhéadú, ba cheart tuilleadh airde a thabhairt ar cháilíocht, intuarthacht agus athléimneacht an éilimh a neartú trí éifeachtúlacht ábhair, dearadh táirgí níos fearr, rátaí athchúrsála níos airde, dramhaíl a laghdú agus saolré táirgí a shíneadh agus tacú le huas-scálú an táirgthe inbhuanaithe Eorpaigh ag an am céanna. 

5.2 Is féidir leis an stoc-charnadh cuidiú le suaití gearrthéarmacha soláthair a bhainistiú ach ní féidir dul ina mhuinín in áit an táirgeacht intíre agus an acmhainneacht phróiseála a fhorbairt. Tá tábhacht straitéiseach ag baint le tionscadail atá bunaithe[footnoteRef:3] san Aontas a neartú chun spleáchais a laghdú. Ní mór ábhair imní an tionscail maidir le samhlacha úinéireachta, saobhadh margaidh agus éifeachtaí plódaithe amach a mheas i gcomórtas le cuspóirí athléimneachta. [3: 	Tugann CESE dá aire go bhféadfadh tionscadal infheistíochta gailliam aonair san Aontas, nuair a chuirfear i gcrích ina iomláine é, suas le 100 % d’éileamh an Aontais a chumhdach, rud a neartódh go mór slándáil an tsoláthair do phríomhshlabhraí luacha tionsclaíocha agus cosanta.] 


5.3 Chomh fada leis an leasú atá beartaithe ar an nGníomh Eorpach um Amhábhair Chriticiúla maidir le héagsúlú soláthair, tá CESE i bhfách le measúnuithe riosca ar an slabhra soláthair agus le trédhearcacht níos fearr ach cuireann sé i bhfios go láidir nach mór do na hoibleagáidí maidir le héagsúlú leanúint de bheith comhréireach agus indéanta. Níor cheart a chur de cheangal ar chuideachtaí éagsúlú a dhéanamh i gcás nach ann d’aon fhoinsí malartacha inmharthana. Ba cheart d’idirghabháil an Choimisiúin díriú go príomha ar bhearta cumasúcháin, cuir i gcás tacaíocht a thabhairt do tháirgeadh an Aontais, sula gcuimhneofar ar cheanglais éigeantacha maidir le héagsúlú a chur i bhfeidhm. Leagann CESE béim freisin ar a thábhachtaí atá an trédhearcacht maidir le sonraí faoi shreafaí ábhair, cinntí maidir le leithdháileadh, leibhéil stoic agus neamhchosaint airgeadais phoiblí. Ba cheart deais trédhearcachta Eorpach maidir le hamhábhair a bhunú chun go bhféadfaí maoirseacht dhaonlathach a dhéanamh agus chun go mbeadh díospóireacht phoiblí eolasach ann. 

5.4 Cuireann CESE i bhfios go láidir nach críoch inti féin é an t-éagsúlú. Ba cheart é a bheith ina chuspóir an leochaileacht a laghdú agus a áirithiú go gcloífear in aon mhéadú ar ghníomhaíochtaí eastóscacha go docht le caighdeáin inbhuanaitheachta agus go bhfeabhsófar iad, agus an t-éileamh á mhaolú ag an am céanna. Dá bhrí sin, ba cheart comhpháirtíochtaí a bheith mar chuid de straitéis níos leithne lena gcomhtháthaítear slándáil an tsoláthair le sláine comhshaoil agus cothromas domhanda.

6. Comhpháirtíocht a dhéanamh le tríú tíortha ar mhaithe leis an éagsúlú

6.1 Tá gá le héagsúlú trádála. Is díol sásaimh do CESE go bhfuil sé ar intinn ag an gCoimisiún comhpháirtíochtaí amhábhar criticiúil a thabhairt i gcrích agus slabhra luacha an Aontais a chomhtháthú le comhpháirtithe straitéiseacha. Ba cheart do chomhpháirtíochtaí tacú le tríú tíortha bogadh suas sa slabhra luacha agus a n-acmhainneacht thionsclaíoch féin a fhorbairt. 

6.2 Ag an am céanna, ní féidir dul i muinín comhpháirtíochtaí seachtracha in ionad acmhainneachtaí intíre an Aontais a neartú. I roinnt cásanna, bhí iomaitheoirí domhanda in ann gníomhú níos tapa ná a chéile chun acmhainní straitéiseacha a fháil dóibh féin sula bhféadfadh comhpháirtíochtaí Eorpacha teacht chun cinn[footnoteRef:4], rud a chuireann i bhfáth a thábhachtaí atá sé acmhainneachtaí a fhorbairt laistigh den Aontas. [4: 	Ag deireadh 2025, fuair na Stáit Aontaithe gealltanas mór suas le USD 465 mhilliún óna Chorparáid Airgeadais Forbartha chun tacú le leathnú tionscadail tearc-chré de chuid na Brasaíle; tugadh an comhaontú féin i gcrích cúpla lá sula raibh oifigigh an Aontais le dul san iomaíocht le haghaidh na deise soláthair céanna. (Foinse: nasc)] 


6.3 Ní mór coimircí láidre rialachais a áireamh sna comhpháirtíochtaí. Ba cheart tagarmharcanna intomhaiste, ceanglais trédhearcachta agus clásail fionraíochta a áireamh sna comhaontuithe i gcásanna amhail díobháil thromchúiseach don chomhshaol, maoiniú sceimhlitheoireachta, sciúradh airgid, éilliú nó sáruithe ar chearta saothair. Níor cheart don ainmniú straitéiseach tionscadail a dhíolmhú ó shásraí cuntasachta a urramú agus ba cheart na Meabhráin Tuisceana agus na Treochláir a bheith poiblí. Ba cheart aird a thabhairt freisin ar rioscaí éillithe, trédhearcacht maidir le hioncam, dáileadh cothrom sochar, doiciméadacht agus treochláir, tuairisciú ar úinéireacht thairbhiúil agus ailíniú le tionscnaimh idirnáisiúnta, chun a chinntiú nach gcuirfidh ioncam acmhainní leis an éagobhsaíocht ná leis an ngabháil is mian leis na scothaicmí a dhéanamh. Níor cheart d’fhreagairt an Aontais ar an iomaíocht gheopholaitiúil macasamhlú a dhéanamh ar pholaitíocht na cumhachta eastóscaí toisc nach mór an neamhspleáchas straitéiseach a thógáil ar bhonn rialacha intuartha agus ar chomhpháirtíochtaí cothroma. Dá bhrí sin, trí phrionsabal an tSaorthoilithe Fheasaigh Roimh Ré (EIS 169) a chur san áireamh, ní mór do chomhpháirtíochtaí a áirithiú go mbeidh cumhacht chinnteoireachta fhóinteach ag na pobail dhúchasacha a ndéantar difear dóibh, i gcás inarb ábhartha, ar thionscadail a mbíonn tionchar acu ar a gcríocha.

6.4 Ní mór an chothromaíocht cheart a bhaint amach idir soláthairtí a éagsúlú thar lear agus borradh a chur faoi chumais dhúchasacha, agus comhaontuithe saorthrádála á síniú. Ba cheart measúnú cúramach a dhéanamh ar chóireáil fhabhrach taraife le haghaidh AÁCanna a tháirgtear ar scála i dtríú tíortha (go háirithe rochtain taraifí nialasacha), i gcás ina bhfuil an baol ann go lagófaí na dreasachtaí atá ann chun infheistíocht a dhéanamh i dtáirgeadh agus in acmhainneacht athchúrsála an Aontais. Dá bhrí sin, ba cheart don bheartas trádála tacú le héagsúlú gan sceitheadh carbóin a chur in olcas ná gan spleáchas breise ar sholáthróirí seachtracha a chruthú.

6.5 Ar deireadh, ba cheart do chomhpháirtíochtaí tosaíochtaí na dtíortha comhpháirtíochta a léiriú freisin agus tacú leis an bhforbairt eacnamaíoch áitiúil trí infheistíocht, aistriú scileanna agus cruthú luacha inbhuanaithe, agus teorainneacha comhshaoil, cearta sóisialta agus toiliú an phobail á n-urramú ag an am céanna. Níor cheart dóibh spleáchais eastóscacha a chruthú athuair ná costais chomhshaoil agus shóisialta a sheachtrú. Chun go mbeidh siad inchreidte, ba cheart cearta sainráite saothair agus forálacha in-fhorfheidhmithe maidir le dícheall cuí a áireamh i gcomhaontuithe comhpháirtíochta agus in ionstraimí gaolmhara, mar aon le sásraí faireacháin, sásraí trédhearcachta agus leigheasanna i gcás ina ndéantar díobháil, seachas bheith ag brath ar fhorálacha deonacha.

An Bhruiséil, 20 Bealtaine 2026.


Cathaoirleach an Choimisiúin Chomhairligh um Athruithe Tionsclaíocha (CCMI)
Alain COHEUR
_____________

